
ЎЗБЕКИСТОН РЕСПУБЛИКАСИ НОМИДАН

Ҳ У К М
2021 йил 11 март куни жиноят ишлари бўйича Қўқон шаҳар судининг очиқ суд мажлиси ўз биносида бўлиб, раислик қилувчи судья А.Омонов, халқ маслаҳатчилари М.Норматова ва Ф.Фозиловалардан иборат таркибда, судья ёрдамчиси З.Рахматиллаевнинг котиблигида, тарафлардан Қўқон шаҳар прокурори ёрдамчиси У.Абдумаликов, судланувчи Д.К. ва унинг ҳимоячиси адвокат Д.Шарипов, судланувчи Ю.К. ва унинг ҳимоячиси адвокат М.Игамбердиеваларнинг иштирокида Д.К. ва Ю.К.ларга оид 1-1503-2103/--сонли жиноят ишини кўриб чиқди. Иш ҳужжатларига кўра:

Д.К. (Д.К.)- 1966 йил --да Қўқон шаҳрида туғилган, Ўзбекистон Республикаси фуқароси, миллати ўзбек, маълумоти ўрта, ёлланма ишчи, оилали, 4 нафар фарзанди бор, муқаддам жиноят ишлари бўйича Қўқон шаҳар судининг 2010 йил 
---- кунги ҳукмига кўра, Ўзбекистон Республикаси ЖКнинг 273-моддаси 5-қисми билан ЖКнинг 57-моддасини қўллаб, 7 йил озодликдан маҳрум қилиш жазоси тайинланган, жиноят ишлари бўйича Оҳангарон шаҳар судининг 2013 йил 
-----даги ажримига кўра, ЖКнинг 74-моддасига асосан ўталмай қолган 2 йил 10 ой 18 кун жазоси шу муддатга ахлоқ тузатиш ишлари жазосига алмаштирилиб, 2015 йил --- куни жазо муддати тугаган, ЖКнинг 78,79-моддаларига асосан судланганлик ҳолати тугалланган, Қўқон шаҳар, --- кўчаси, --уй, --хонадонда яшаган, иш бўйича қамоққа олиш эҳтиёт чораси қўлланиб, 2020 йил 
10 декабрдан қамоқда сақланаётган, айблов хулосаси нусхасини 2020 йил 28 декабрь куни олган,

Ўзбекистон Республикаси ЖКнинг 270-моддаси 2-қисми “а” банди, 
273-моддаси 3-қисми “а,б” бандлари ва 25,273-моддаси 5-қисми билан айбланган,
Ю.К. (Ю.К.)– 1968 йил ---- куни Қўқон шаҳрида туғилган, миллати ўзбек, Ўзбекистон Республикаси фуқароси, маълумоти ўрта, оилали, 
4 нафар фарзанди бор, муқаддам судланган; 
1) жиноят ишлари бўйича Фарғона вилоят судининг 2007 йил --- кунги ҳукмига кўра, Ўзбекистон Республикаси ЖКнинг 189-моддаси 3-қисми билан  1.242.000 сўм жарима жазоси тайинланган; 
2) жиноят ишлари бўйича Тошкент шаҳар Миробод туман судининг 2009 йил -- кунги ҳукмига кўра, Ўзбекистон Республикаси ЖКнинг 184-моддаси 
3-қисми ва бошқа моддалари билан 3 йил ахлоқ тузатиш ишлари жазоси тайинланган; 
3) жиноят ишлари бўйича Тошкент шаҳар Миробод туман судининг 2009 йил --- кунги ҳукмига кўра, Ўзбекистон Республикаси ЖКнинг 189-моддаси 3-қисми ва бошқа моддалари билан ЖКнинг                         45-моддасига асосан 2 йил моддий жавобгарлик ва мансабдорлик лавозимларида ишлаш хуқуқидан маҳрум қилиниб, 3 йил ахлоқ тузатиш ишлари жазоси тайинланган; 
4) жиноят ишлари бўйича Қўқон шаҳар судининг 
2019 йил --- кунги ҳукмига кўра, Ўзбекистон Республикаси ЖКнинг 168-моддаси 1-қисми ва 
228-моддаси 1-қисми билан 1 йил 6 ой ахлоқ тузатиш ишлари жазоси тайинланган, жиноят ишлари бўйича Қўқон шаҳар судининг 2020 йил --- кунги ажримига кўра, Ўзбекистон Республикаси ЖКнинг 
46-моддасига асосан ўталмаган 1 йил 2 ой 18 кун ахлоқ тузатиш ишлари жазоси, шу муддатга озодликдан маҳрум қилиш жазосига алмаштирилган, жиноят ишлари бўйича Охангарон туман судининг 2020 йил -- кунги ажримига кўра, Ўзбекистон Республикаси ЖКнинг 74-моддасига асосан ўталмаган 10 ой 7 кун озодликдан маҳрум қилиш жазоси, шу муддатга ахлоқ тузатиш ишлари жазосига алмаштирилиб, 10 ой 7 куни ўталмай қолган, ишламайди, Қўқон шаҳар, -- кўчаси --уйда яшаган, иш бўйича қамоққа олиш эҳтиёт чораси қўлланиб, 2020 йил 10 декабрдан қамоқда сақланаётган, айблов хулосаси нусхасини 2020 йил 28 декабрь куни олган,
Ўзбекистон Республикаси ЖКнинг 273-моддаси 3-қисми “б” банди ва 
25,273-моддаси 5-қисми билан айбланган.
Суд, судланувчилар ва гувоҳларнинг кўрсатувларини эшитиб, жиноят ишида мавжуд далилларни текшириб, тарафларнинг музокара сўзларини ва судланувчиларнинг охирги сўзларини тинглаб, қуйидагиларни
А Н И Қ Л А Д И :

Судланувчи Д.К. яшаш хонадони Қўқон шаҳар, Турон кўчаси, 54-уй, 2-хонадонда 31,76 грамм кўкнори хашаги ҳамда 7,51 грамм кўп миқдордаги гашиш гиёҳвандлик воситасини целлофан пакет парчасига ўраб, ушбу гиёҳвандлик воситаларини келгусида ўзи истеъмол қилиш мақсадида 2020 йил 9 декабрь кунига қадар қонунга хилоф равишда сақлаб келган. 

2020 йил 9 декабрь куни соат 16:30 да Фарғона вилояти ИИБ ЖҚБ ва  Қўқон шаҳар ИИО ФМБ ЖҚБ ходимлари хамкорликда Ш.Мирзаевни аризасига асосан ўтказилган “назорат остида олиш” тадбирида Қўқон шаҳар Гузар кўчасида жойлашган “Медикал сервис” шифохонаси ёнида Ю.К. махсус ҳаридорга акаси Д.Юлдашевдан жиноий режага кўра сотиш мақсадида олиб келган, уч дона рангсиз полэтилен пакет парчасига ўралган, қора рангли, ўткир хидли 0,33 грамм озгинадан кўпроқ миқдордаги “гашиш” гиёҳвандлик воситасини 180.000 сўмга қонунга хилоф равишда сотаётган вақтда тадбир иштирокчилари томонидан ушланган ва унинг ёнидан тадбир учун махсус ҳаридорга баённома асосида рақамланиб берилган пуллардан 
150.000 сўми, махсус ҳаридордан эса уч дона рангсиз политилен пакет парчасига ўралган гашиш гиёҳвандлик воситаси холислар иштирокида далилий ашё тариқасида хужжатлаштириб олинган. 
Ўтказилган судга оид кимёвий экспертизасининг 10.12.2020 йил кунги 477-сонли хулосасига кўра, махсус харидор топширган рангсиз селофан пакетларига солинган узунчоқ шаклдаги, қуруқ ҳолдаги, қўл билан ушлаганда шираси билинадиган, гашиш гиёҳвандлик моддасига ўхшаш модда таркибида гиёҳванд тетрагидроканнабинол гиёҳванд моддаси мавжуд бўлиб, ушбу модда Гашиш деб аталадиган гиёҳванд воситалар туркумига киришлиги, соф оғирлиги 0,33 (ноль бутун юздан ўттиз уч) грамм эканлиги аниқланган.  

Ўтказилган судга оид кимёвий экспертизасининг 10.12.2020 йил кунги 476-сонли хулосасига кўра, Д.К.нинг яшаш хонадонидан далилий ашё тариқасида олинган рангсиз селофан пакетларига солинган узунчоқ ва тўртбурчак шаклдаги, қуруқ ҳолдаги, қўл билан ушлаганда шираси билинадиган гашиш гиёҳвандлик моддасига ўхшаш модда таркибида гиёҳванд тетрагидроканнабинол гиёҳванд моддаси мавжуд бўлиб, ушбу модда Гашиш деб аталадиган гиёҳванд воситалар туркумига киришлиги, соф оғирлиги 7,18 (етти бутун юздан ўн саккиз) грамм эканлиги аниқланган.  

Ўтказилган судга оид кимёвий экспертизасининг 10.12.2020 йил кунги 475-сонли хулосасига кўра Д.К.нинг яшаш хонадонидан далилий ашё тариқасида олинган яшил рангли ўлчамлари хар хил бўлган кўкнори ўсимлигининг бошоқларига ўхшаш ўсимлик бошоқлари таркибида гиёҳванд опий гуруҳига мансуб бўлган гиёҳванд алкалоидлар-морфин, кодеин, тебаин мавжуд бўлиб, бу ўсимлик моддаси кўкнори хашаги дейилишлиги, кўкнори хашагининг соф оғирлиги 31,76 (ўттиз бир бутун юздан етмиш олти) грамм эканлиги аниқланган. 

Судланувчи Д.К. судда, айбига қисман иқрорлик билдириб, 
2020 йил 9 декабрь куни соат 16:30 ларда  яшаш хонадонига укаси Ю.К. келиб, ўзи учун гашиш гиёҳвандлик воситаси сўраб, 
5000 купюрали жами 165.000 сўм пулларни бергани, у яшаш хонадонидаги шимини чўнтагидан 3 та целлофан пакет парчасига ўралган гашишни олиб чиқиб, укаси Ю.К.га бериб “қара бировга олиб бермагин яна” деганида “йўқ ака ўзимга оляпман” деб ундан гашиш гиёҳвандлик воситасини олиб чиқиб кетгани, у масжидга намоз ўқиш учун кетаётганида фуқаролик кийимидаги ходимлар келиб, укаси Ю.К.га гашиш гиёҳвандлик воситаси сотганини айтишиб, пулларни сўрашганида, 165.000 сўм пулларни бергани, пулларни ўзларидаги пулларни нусхаси рақамлари билан солиштиришганида, айнанлиги аниқлангани, тадбир иштирокчилари томонидан унинг яшаш хонадони кўздан кечирилганида, шимини чўнтагидан икки дона, гилам остидан бир дона рангсиз политилен пакет парчасига ўралган гашиш гиёҳвандлик воситаси, хонадаги шикаф ичидан целлофанга ўралган Кўкнори хашагларини топишиб, холислар иштирокида хужжатлаштириб, ашёвий далил тариқасида олишгани, ушбу  гашиш гиёҳвандлик воситаси ва кўкнори хашагини ўзи истеъмол қилиши учун сақлаб келгани, кўкнори ўсимлигини 2018 йил март ойида яшаш хонадони томорқасида ўзи экиб етиштиргани, гашиш гиёҳвандлик воситасини 2020 йил октябрь ойида темир йўл бўйида ўсиб турган ёввойи наша ўсимликларидан териб келиб, қўлда эзиб майдалаб селофанга солиб қўйгани, гашиш гиёҳвандлик воситаси ва кўкнори хашагини ошқозони оғриган вақтларда 
оз-оздан истеъмол қилиб туриши, 165.000 сўм пулларни укаси “ишлатарсиз” деб берганлиги учун олгани, сотиш мақсади бўлмагани, укаси “ўзим истеъмол қиламан” дегани учун бергани, қилмишларидан чин кўнгилдан пушаймонлигини баён қилиб, суддан оилавий шароитини инобатга олиб, қонуний енгиллик беришни сўради.

Судланувчи Ю.К. суд мажлисида қўйилган айбловга қисман иқрорлик билдириб, 2020 йил 9 декабрь куни телефон рақамига таниши Акмал қўнғироқ қилиб гашиш гиёҳвандлик воситаси кераклигини айтганида, иш жойи Қўқон шаҳар Гузар кўчасида жойлашган “Медикал сервис” клиникаси ёнига келишини айтгани, соат 17:00 ларда таниши Акмал келиб, унга гашиш гиёҳвандлик воситаси учун 5000 купюрадаги жами 180.000 сўм пулларни бергани, пулларни олиб велосипедида Қўқон шаҳар Турон кўчаси 54-уйда яшовчи акаси Д.К.ни уйига келиб, таниши Акмалдан олган  180.000 сўм пуллардан 15.000 сўмини ўзига олиб қолиб, қолган 165.000 сўмга акаси Д.К.дан уч дона целлофан пакет парчасига ўралган гашиш гиёҳвандлик воситаси олгани, у Қўқон шаҳар Гузар кўчасида жойлашган “Медикал сервис” клиникаси ёнига қайтиб келиб Акмалга акасидан олган уч дона целлофан пакет парчасига ўралган гашиш гиёҳвандлик воситасини бергани, орадан бироз вақт ўтиб, ёнига фуқаролик кийимидаги ИИБ ходимлари келиб, ўзларини таништириб, унга нисбатан тадбир ўтказилганлигини айтишиб, ундан олган пулларни топширишини сўрашганида 15.000 сўм пулларни бергани, тадбир иштирокчилари пулларни ўзларидаги пуллар нусхаси билан солиштирганида,  айнанлиги аниқлангани, улар гашишни қаердан олгани, қолган 165.000 сўм қаердалигини сўрашганида акаси Д.К.дан олгани, 165.000 сўм пуллар акаси Д.К.далигини айтгани, акаси Ю.К.ни уйидан чиққан кўкнори бошоғи ва гашиши гиёҳвандлик воситаси борлигини билмаслиги, қилмишидан чин кўнгилдан пушаймонлигини баён қилиб, суддан оилавий шароитини инобатга олиб, қонуний енгиллик беришни сўради.

Судланувчиларнинг жиноят содир қилишдаги айби ўзларининг қисман иқрорлик билдириб берган кўрсатувидан ташқари қуйидаги далиллар йиғиндиси билан тасдиғини топади:

Гувоҳ К.Аванасев суд мажлисида, 2020 йил 9 декабрь куни соат 
16:00 ларда ўзининг шахсий ишлари билан Қўқон шахар Туркистон кўчасида юрган вақтида олдига фуқаролик кийимида бўлган шахслар келиб, ўзларини таништириб, бир ишда холис сифатида иштирок этиб беришлигини сўрашганида рози бўлгани, шунда ИИБ ходимлари у ва яна бир холисга ҳуқуқ ва мажбуриятларини тушунтириб, Қўқон шаҳар Шодлик кўчасида яшовчи Ш.Мирзаев Қўқон шаҳар Гузар кўчасида яшовчи “Юлдаш” ва уни акаси Қўқон шаҳар Турон кўчасида яшовчи “Дадахон” исмли шахслар “Гашиш” гиёҳвандлик воситасини сотиш билан шуғулланаётганлиги ҳақидаги аризасини текшириш юзасидан “назорат остида олиш” тадбири ўтказилишини маълум қилгани, шундан сўнг махсус харидорга уларни холислигида 5000 купюрали жами 180.000 сўм пуллар рақамлари ксеронусха қилиб берилгани, махсус харидор ушбу пулларни олиб, унга тадбир ҳақида тушунтирилганидан сўнг, у Қўқон шаҳар Гузар кўчасида жойлашган “Медикал сервис” шифохонаси ёнида Ю.К. билан учрашгани, сўнг  Ю.К. махсус харидордан пулларни олиб, велосипедда Қўқон шаҳар Турон кўчасига кириб кетиб, бироздан сўнг қайтиб чиқиб, махсус харидорга селофан парчасига ўралган нарсаларни бергани, шу вақтда ИИб ходимлари уларни иштирокида Ю.К.ни олдига бориб, унга ўзларини таништириб, тадбир ўтказилганини тушунтиришиб, ёнида гиёҳванд воситалар ва тадбир учун ишлатилган пуллар бўлса топширишлигини айтишганида Ю.К. ёнида хеч нарса йўқлигини айтгани, ходимлар уни ёнини уларни холислигида кўздан кечиришганида, унинг ёнидан тадбир учун махсус харидорга баённома асосида рақамланиб берилган пуллардан 15.000 сўми, махсус харидордан эса уч дона рангсиз политилен пакет парчасига ўралган гашиш гиёҳвандлик воситасига ўхшаш модда олингани, Ю.К.дан ушбу пулларни қаердан олганлигини сўралганида, у ушбу пулларни танишига гашиш гиёҳвандлик воситаси сотгани учун олганлигини айтгани, ундан пулларни қолган қисми қаердалиги, гиёҳванд воситасини қаердан олиб чиққанлиги сўралганида, акаси Д.К.дан 165.000 сўмга олиб келганини айтгани, шундан сўнг тадбир давом эттирилиб, Қўқон шаҳар, Турон кўчаси 54-уй 2-хонадонда яшовчи Д.К. аниқланиб, унга холат тушунтирилиб, пулларни топширишни, гиёхванд воситаси бўлса ихтиёрий равишда топширишлигини айтишганида хеч нарса йўқлигини билдиргани, сўнг уни ёни уларни холислигида кўздан кечирилганида шимини ўнг чўнтагидан жами 165.000 сўм пуллар топилгани, пуллар рақамлари кесеронусха пуллар билан солиштирилганида 165.000 сўм пуллар рақамлари бир хил эканлиги аниқлангани, у ушбу пулларни укаси Ю.К.дан олганини, ушбу пул эвазига укасига гашиш бергани, шундан сўнг Д.К. уйида гиёхвандлик воситаси йўқлигини айтиб, ихтиёрий топширишдан бош тортганидан сўнг уни Қўқон шаҳар Турон кўчаси 54-уй 2-хонадонига кирилиб, турмуш ўртоғини иштирокида уни яшаш хонадони кўздан кечирилганида Д.К.ни яшаш хонасида эркаклар шими чўнтагидан икки дона, хона гилами остидан бир дона рангсиз политилен пакет парчасига ўралган, қора рангли, ўткир хидли гашиш гиёхванд воситасига ўхшаш моддалар, хонадаги кийим шкафи ичидан Кўкнори хашагига ўхшаш бошоқлар топилиб, далилий ашё сифатида олинганлиги ҳақида баённомалар расмийлаштирилганини баён қилди. 
Юқоридагилардан ташқари, суд, судланувчи Ю.К. ва Ю.К.нинг айби, воқеа жойини кўздан кечириш ва ашёвий далилни олиш баённомаси, экспертиза хулосаси, суд-наркологик экспертизаси далолатномалари ҳамда ҳамда иш материалларида тўпланган бошқа далиллар йиғиндиси билан исботланди.
Суд, дастлабки тергов органи Ю.К.ни ҳаракатини Ўзбекистон Республикаси ЖКнинг 270-моддаси 2-қисми “а” банди билан квалификация қилиб, нотўғри хулосага келган деб ҳисоблайди.
Чунки, Ўзбекистон Республикаси ЖПКнинг 22-моддасида суриштирувчи, терговчи, прокурор ва суд жиноят юз берганлигини, унинг содир этилишида ким айбдорлигини, шунингдек у билан боғлиқ барча ҳолатларни аниқлаши шартлиги, иш бўйича исботланиши лозим бўлган барча ҳолатлар синчковлик билан, ҳар томонлама, тўла ва холисона текшириб чиқилиши кераклиги, ишда юзага келадиган ҳар қандай масалани ҳал қилишда айбланувчини ёки судланувчини ҳам фош қиладиган, ҳам оқлайдиган, шунингдек унинг жавобгарлигини ҳам енгиллаштирадиган, ҳам оғирлаштирадиган ҳолатлар аниқланиши ва ҳисобга олиниши лозимлиги белгиланган.

Ўзбекистон Республикаси Олий суди Пленумининг 2014 йилд 
23 майдаги “Суд ҳукми тўғрисида”ги Қарорининг 4-бандида иш бўйича ҳукм иш материалларида маълум бўлиб қолган барча камчиликлар тўлдирилгандан кейингина чиқарилиши мумкин. Иш бўйича исботланиши лозим бўлган барча ҳолатлар синчковлик билан, ҳар томонлама, тўла ва холисона текшириб чиқилиши керак. Судланувчини жиноятни содир қилганлигини ҳам фош қиладиган, ҳам оқлайдиган ҳар бир далил, ЖПКнинг 95-моддасига мувофиқ ишга алоқадорлиги, мақбуллиги ва ишончлилиги нуқтаи назаридан баҳоланиши лозимлиги, далилларни баҳолаш жиноят иши учун аҳамиятли бўлган мавжуд ҳолатлар ҳақидаги хулосаларни тасдиқловчи, рад этувчи ёки шубҳа остига олувчи фактлар ёки нарсалар тўғрисидаги маълумотларни акс эттирган тақдирдагина ишга алоқадор деб эътироф этилиши, текширув натижасида ҳақиқатга мувофиқ эканлиги аниқланган далиллар ишончли деб ҳисобланиши, судланувчининг айбдорлиги (айбсизлиги) тўғрисидаги суднинг хулосаларига зид бўлган далиллар ҳукмда нафақат кўрсатилиши балки, суд томонидан нима учун улар ишончсиз деб топилганлиги ва рад этилганлиги сабаблари асослантирилган бўлиши лозимлиги, ҳукмда судланувчининг жиноий ҳаракатларини ҳам фош қиладиган, ҳам оқлайдиган далилларга асосланганда, суд уларнинг мазмунини ёритиши ва тегишли баҳо бериши лозимлиги;

5-бандида, ҳукм ЖПКнинг 26,455-моддалари 90 ва  талабига биноан фақат суд мажлисида текширилган ва суд мажлиси баённомасида ўз аксини топган далилларга асосланган бўлиши лозимлиги;

16-бандида, ЖПКнинг 463-моддасига кўра, айблов ҳукми тахминларга асосланган бўлиши мумкин эмас ва фақат судланувчининг жиноят содир этишда айбли эканлиги суд муҳокамаси давомида исбот қилинган тақдирдагина чиқарилади. Айблов ҳукмига жиноят содир этилишининг иш бўйича барча мумкин бўлган ҳолатларини текшириш, иш материалларида маълум бўлиб қолган барча кам-кўстни тўлдириш, юзага келган ҳамма шубҳа ва қарама-қаршиликларга барҳам бериш натижасида йиғилган ишончли далилларгина асос қилиб олиниши лозим. Шундан келиб чиқиб, судланувчи томонидан терговда ёки судда айбини бўйнига олиш ҳолати у иш бўйича тўпланган ҳамда судда текширилган бошқа далиллар билан холисона исботланган тақдирдагина айблов ҳукми чиқаришга асос бўлиши ҳақида тушунтиришлар берилган.

Бироқ, тергов органи юқорида қайд этилган қонун талаби ва пленум қарори тушунтиришларига риоя қилмаган.

Ҳусусан, судланувчи Ю.К. суриштирув ва тергов жараёнида 
2018 йилда яшаш хонадонида кўкнори уруғларини экиб, ўстиргани ўзининг кўрсатувидан ташқари бошқа ишончга сазовор далиллар билан тасдиқланмаган, тақиқланган экинлар етиштирилган жой, экин майдонининг ўлчамлари аниқланмаган.

Шу сабабли, суд Ю.К.ни ЖКнинг 270-моддаси 2-қисми “а” бандида назарда тутилган жиноятни содир этганликда айблаш учун далиллар етарли бўлмагани сабабли унинг айбидан ушбу моддани чиқаришни лозим топди.

Суд, дастлабки тергов органи томонидан Ю.К.нинг жиноий ҳаракати Ўзбекистон Республикаси ЖКнинг 273-моддаси 3-қисми “а” банди билан нотўғри квалификация қилинган деб ҳисоблайди. 

Чунки, Ўзбекистон Республикаси ЖКнинг 77-моддасида судланганлик шахснинг содир этган жинояти учун ҳукм этилганлигидан келиб чиқадиган ҳуқуқий ҳолатлиги, жазо тайинланган айблов ҳукми қонуний кучга кирган кундан бошлаб шахс судланган деб ҳисобланиши, суд томонидан жазодан озод қилинган шахс судланмаган деб ҳисобланиши, судланганлик ушбу Кодексда назарда тутилган ҳолларда ва шахс янги жиноят содир этгандагина ҳуқуқий аҳамиятга эга бўлиши, судланганлик муддатининг ўтиб кетганлиги ёки судланганликнинг олиб ташланиши муносабати билан унинг барча ҳуқуқий оқибатлари бекор бўлиши, 78-моддаси “д” бандида беш йилдан кўп бўлмаган муддатга оздликдан маҳрум қилиш жазоси ўталгандан кейин тўрт йил ўтгач шахснинг судланганлик ҳолати тугалланиши белгиланган.

Иш ҳолатларига кўра, судланувчи Ю.К. 2020 йил 9 деакбрь 
куни 0,33 грам озгинадан кўпроқ миқдордаги “гашиш” гиёхванд моддасини 180.000 сўмга қонунга хилоф равишда сотган. Мазкур жиноят содир этилган вақтга қадар Ю.К. жиноят ишлари бўйича Қўқон шаҳар судининг 
2010 йил 2 февралдаги ҳукмига кўра, Ўзбекистон Республикаси ЖКнинг 
273-моддаси 5-қисми билан ЖКнинг 57-моддаларига асосан 7 йил 
6 ой муддатга озодликдан маҳрум қилиш жазоси тайинланиб, 2013 йил 
4 апрель куни Охангарон туман суди томонидан ўталмаган 10 ой 18 кун жазоси ЖКнинг 74-моддасига асосан шу муддатга аҳлоқ тузатиш ишлари жазосига алмаштирилган, 2015 йил 29 июнь куни жазо муддати тугаб хисобдан чиқарилган. Бундан кўринадики, Д.К.нинг судланганлик ҳолати 2019 йил 26 июнь куни тугалланган.

Бундай ҳолатда, судланувчи Ю.К.нинг жиноий ҳаракатини илгари гиёҳвандлик воситалари ёки психатроп моддалар билан қонунга хилоф равишда муомала қилишдан иборат жиноятни содир этган шахс томонидан этилган жиноят сифатида баҳолаб бўлмайди.

Шу сабабли, суд, судланувчи Ю.К.нинг айбидан Ўзбекистон Республикаси ЖКнинг 273-моддаси 3-қисми “а” бандини чиқаришни лозим топди.

Суд, судланувчилар Ю.К. ва Ю.К.нинг жиноий ҳаракатларини квалификация қилиш масаласини муҳокама қилиб, дастлабки тергов органи унга Ўзбекистон Республикаси ЖКнинг 25,273-моддаси 
5-қисми билан айб эълон қилиб, хатоликка йўл қўйган деб ҳисоблайди.

Ўзбекистон Республикаси ЖПКнинг 23-моддасида “Айбдорликка оид барча шубҳалар, башарти уларни бартараф этиш имкониятлари тугаган бўлса, гумон қилинувчи, айбланувчи ёки судланувчининг фойдасига ҳал қилиниши лозим” - деб кўрсатилган.

Бундан кўринадики, судда судланувчилар Ю.К. ва Ю.К.ларнинг психотроп моддаларни бирон-бир шахсга ўтказишга суиқасд қилганлигини тасдиқловчи далиллар аниқланмади ва уни гиёҳвандлик воситаларини ўтказишга суиқасд қилишга қаратилган қасди тасдиқланмади.

Чунки, Ўзбекистон Республикаси Олий суди Пленумининг 2017 йил 
28 апрелдаги “Гиёҳвандлик воситалари ва психотроп моддалар билан қонунга хилоф равишда муомала қилишга оид жиноят ишлари бўйича суд амалиёти тўғрисида”ги 12-сонли Қарорининг 21-бандида “Айбдор томонидан гиёҳвандлик воситалари, психотроп моддаларнинг фақат бир қисми сотилиб, қолган қисми кейинчалик суриштирув ёки дастлабки тергов давомида аниқланса, жавобгарлик қонунга хилоф равишда ўтказиш ва қонунга хилоф равишда сақлаш учун алоҳида-алоҳида (агар мазкур восита ва моддаларни ўтказишга нисбатан қасд аниқланмаган бўлса), уларнинг миқдорига боғлиқ равишда келиб чиқади”,-деб, 25-бандида “айбдорга гиёҳвандлик воситалари, психотроп моддаларни қонунга хилоф равишда ўтказишга (ЖК 273-моддаси биринчи, иккинчи, учинчи, бешинчи қисмлари) қасд мавжудлиги тўғрисидаги масалани ҳал этишда, судлар бундай восита ёки моддалар ҳақиқатдан ўтказиш мақсадида тайёрлаб қўйилганлигига оид далиллар мажмуидан келиб чиқишлари лозим. Бундай далилларга, масалан, гиёҳвандлик воситалари ёки психотроп моддалар фақат истеъмол қилинишини истисно этадиган миқдорда топилганлиги, бундай восита ёки моддалар муайян дозада (ўлчамда) қадоқланганлиги, улар ташиш ёки жўнатишга махсус махфий жойга яширилганлиги, уларни тайёрлаш учун асбоб-ускуналар мавжудлиги, экспертизанинг айбдор гиёҳванд эмаслиги тўғрисидаги хулосаси ва ҳоказолар киради. Иш бўйича аниқланган ҳақиқий ҳолатлардан келиб чиқиб, айбдорнинг ҳаракатлари ЖК 25-моддасининг биринчи ёки иккинчи қисми ва ЖК 273-моддасининг тегишли қисми билан квалификация қилиниши керак” деб кўрсатилган.


Жиноят ишида тўпланган далилларга асосан судланувчи Ю.К. махсус харидорга 0,33 грам озгинадан кўпроқ миқдордаги “гашиш” гиёхванд моддасини 180.000 сўмга сотганлиги ҳамда яшаш хонадонидан 31,76 грамм кўкнори хашаги ҳамда 7,51 грамм кўп миқдордаги гашиш гиёҳвандлик воситаси топилганлиги аниқланган.

Суд мажлисида, судланувчи Ю.К. махсус ҳаридорга 0,33 грам озгинадан кўпроқ миқдордаги гашиш гиёхванд воситасини сотиб, 
31,76 грамм кўкнори хашаги ҳамда 7,51 грамм кўп миқдордаги гашиш гиёҳвандлик воситасини ўзи истеъмол қилиши учун сақлаб келганини, гиёҳванд моддалар фақат истеъмол миқдорида топилганлиги, улар ташиш ёки жўнатишга махсус махфий жойга яширилмаганлиги, Ю.К.да 
31,76 грамм кўкнори хашаги ҳамда 7,51 грамм кўп миқдордаги гашиш гиёҳвандлик воситасини ўтказишга нисбатан қасд бўлганлигини асословчи далиллар йўқлиги, шунингдек вилоят наркология диспансерининг 
2020 йил 11 декабрдаги 335-далолатномасида текширилувчи Ю.К. полиноркамания (опий, кўкнори+наша) касаллиги билан касалланганлиги аниқланган.

Ўзбекистон Республикаси ЖПКнинг 23-моддасида, гумон қилинувчи, айбланувчи ёки судланувчи унинг жиноят содир этишда айбдорлиги қонунда назарда тутилган тартибда исботлангунга ва қонуний кучга кирган суд ҳукми билан аниқлангунга қадар айбсиз ҳисобланиши, айбдорликка оид барча шубҳалар, башарти уларни бартараф этиш имкониятлари тугаган бўлса, гумон қилинувчи, айбланувчи ёки судланувчининг фойдасига ҳал қилиниши лозимлиги, қонун қўлланилаётганда келиб чиқадиган шубҳалар ҳам гумон қилинувчининг, айбланувчининг, судланувчининг фойдасига ҳал қилиниши кераклиги;

415-моддасида суд айбловни ўзгартиришга ҳақлилиги, бунда айбловнинг бир қисми ёки жиноятнинг тавсифий аломатлари чиқариб ташланиши белгиланган.

Юқоридагиларга асосан суд, судланувчи Ю.К.ни жиноий ҳаракатини Ўзбекистон Республикаси ЖКнинг 25,273-моддаси 5-қисмидан ЖКнинг 276-моддаси 2-қисми “а” бандига қайта квалификация қилишни ва судланувчи Ю.К.нинг айбидан Ўзбекистон Республикаси ЖКнинг 25,273-моддаси 5-қисмини чиқаришни лозим топди.

Шундай қилиб, Ю.К. ўзининг юқоридаги жиноий ҳаракатлари билан, бир гуруҳ шахслар билан олдиндан тил бириктириб 0,33 грам озгинадан кўпроқ миқдордаги гашиш гиёхвандлик воситасини қонунга ҳилоф равишда сотиб, Ўзбекистон Республикаси ЖКнинг 273-моддаси 3-қисми “б” бандида кўрсатилган жиноятни, 31,76 грамм кўкнори хашаги ҳамда 
7,51 грамм кўп миқдордаги гашиш гиёҳвандлик воситасини келгусида ўтказиш мақсадини кўзламай қонунга ҳилоф равишда сақлаб, Ўзбекистон Республикаси ЖКнинг 276-моддаси 2-қисми “а” бандида кўрсатилган жиноятни қасддан содир этган.

Шундай қилиб, Ю.К. ўзининг юқоридаги жиноий ҳаракати билан, бир гуруҳ шахслар билан олдиндан тил бириктириб 0,33 грам озгинадан кўпроқ миқдордаги гашиш гиёҳвандлик воситасини қонунга ҳилоф равишда сотиб, Ўзбекистон Республикаси ЖКнинг 273-моддаси 3-қисми “б” бандида кўрсатилган жиноятни жиноятни қасддан содир этган.

Суд, судланувчи Д.Юлдашевга жазо тайинлашда Ўзбекистон Республикаси Олий суди Пленумининг 2006 йил 3 февраль кунги “Судлар томонидан жиноят учун жазо тайинлаш амалиёти тўғрисида”ги қарори талабларига амал қилиб, ғаразли ниятларда жиноят содир этганлигини жазони оғирлаштирувчи ҳолат деб топиб, содир қилган жиноятини ижтимоий хавфлилик даражасини, шахсини қилмишидан чин кўнгилдан пушаймонлигини, яшаш жойидан ижобий тавсифланишини ҳамда иш бўйича жазони енгиллаштирувчи бошқа барча ҳолатларни эътиборга олган ҳолда унга нисбатан Ўзбекистон Республикаси ЖКнинг 57-моддасини қўллаб, модда санкциясида назарда тутилган озодликдан маҳрум қилиш жазосининг энг кам қисмидан ҳам камроқ жазо тайинлашни лозим топди.

Суд, судланувчи Ю.К.га жазо тайинлашда, юқоридаги Олий суд Пленуми қарори талабларига амал қилган ҳолда ғаразли ниятларда, илгари ҳам қасддан жиноят содир этиб қасддан янги жиноят содир этганлигини жазони оғирлаштирувчи ҳолат деб топиб, содир қилган жиноятини ижтимоий хавфлилик даражасини, шахсини, соғлиғининг аҳволини, яшаш жойидан ижобий тавсифланганлигини, оилавий шароитини, қилмишидан чин кўнгилдан пушаймонлигини ҳамда иш бўйича жазони енгиллаштирувчи бошқа барча ҳолатларни эътиборга олган ҳолда, ЖКнинг 60,61-моддалари тартибида илгариги ҳукми юзасидан ўталмай қолган жазосини қисман қўшиб, узил-кесил озодликдан маҳрум қилиш жазоси тайинлашни, ЖКнинг 57-моддасини қўллаб, модда санкциясида назарда тутилган озодликдан маҳрум қилиш жазосининг энг кам қисмидан ҳам камроқ жазо тайинлашни лозим топди.

Вилоят наркология диспансерининг 2020 йил 11 декабрдаги 
335-далолатномасида текширилувчи Ю.К. полиноркамания (опий, кўкнори+наша) касаллиги билан касалланганлиги сабабли унга нисбатан жазони ўташ жойларида Ўзбекистон Республикаси ЖКнинг 
96-моддасига асосан гиёҳвандлик касаллигидан мажбурий даволанишни белгилашни лозим деб ҳисоблайди.

Шунингдек, суд ашёвий далил кимёвий тадқиқотдан сўнг қолган 
30,7 грамм кўкнори хашаги ҳамда 7,03 грамм гашиш гиёҳвандлик моддаларини йўқ қилишни лозим топди. 

Юқоридагиларга кўра ҳамда Ўзбекистон Республикаси ЖПКнинг 
454-457, 460, 463, 465-468, 471-473-моддаларини қўллаб, суд

Ҳ У К М   Қ И Л Д И:

Д.К. (Д.К.) Ўзбекистон Республикаси Жиноят кодексининг 273-моддаси 3-қисми “б” банди ва 
276-моддаси 2-қисми “а” банди билан айбли деб топилсин.

Д.К.га Ўзбекистон Республикаси ЖКнинг 273-моддаси 3-қисми “б” банди билан ЖКнинг 57-моддасини қўллаб, 5 (беш) йил озодликдан маҳрум қилиш жазоси тайинлансин.

Д.К.га Ўзбекистон Республикаси ЖКнинг 276-моддаси 2-қисми “а” банди билан 3 йил озодликдан маҳрум қилиш жазоси тайинлансин.

Ўзбекистон Республикаси ЖКнинг 59-моддаси 3-қисмига асосан тайинланган жазоларни қисман қўшиш йўли билан узил-кесил ўташ учун 
5 йил 2 ой озодликдан маҳрум қилиш жазоси тайинлансин.

Жазо умумий тартибли колонияларда ўтаттирилсин.

Жазони ўташ 2020 йил 10 декабрдан бошлаб ҳисоблансин.

Ю.К.ни қамоққа олиш эҳтиёт чораси аслича қолдирилсин.
Ю.К.га Ўзбекистон Республикаси ЖКнинг 96-моддасига асосан жазони ўташ даврида полиноркамания (опий, кўкнори+наша) касаллигидан мажбурий даволаниш чораси белгилансин.

Ю.К. (Ю.К.) Ўзбекистон Республикаси ЖКнинг 273-моддаси 3-қисми “б” банди билан айбли деб топилсин.

Ю.К.га Ўзбекистон Республикаси ЖКнинг 273-моддаси 3-қисми “б” банди билан ЖКнинг 57-моддасини қўллаб, 4 (тўрт) йил озодликдан маҳрум қилиш жазоси тайинлансин.

Ўзбекистон Республикаси ЖКнинг 60,61-моддаларига асосан тайинланган жазога илгариги ҳукм бўйича ўталмай қолган жазони қисман қўшиш йўли билан узил-кесил ўташ учун 4 (тўрт) йил 2 (икки) ой озодликдан маҳрум қилиш жазоси тайинлансин.

Жазо қаттиқ тартибли колонияларда ўтаттирилсин.

Жазони ўташ 2020 йил 10 декабрдан бошлаб ҳисоблансин.

Ю.К.ни қамоққа олиш эҳтиёт чораси аслича қолдирилсин.

Ашёвий далил тариқасида олинган 30,7 грамм кўкнори хашаги ҳамда 7,03 грамм гашиш гиёҳвандлик моддалари йўқ қилинсин.

Ҳукмдан норози тарафлар ҳукм эълон қилинган, судланувчи ҳукм нусхасини олган кундан бошлаб йигирма сутка ичида Фарғона вилоят судига апелляция тартибида шикоят ёки протест келтиришга ҳақлидирлар.

Раислик қилувчи:



(имзо)


А.Омонов

Халқ маслаҳатчилари: 


(имзо)


Ф.Фозилова






(имзо)


М.Норматова

Нусхаси аслига тўғри






А.Омонов

